
         Dünya təcrübəsində qeyri-tarif məhdudiyyətlərinə münasibət kifayət qədər ziddiyyətlidir. Ümumdünya Ticarət Təşkilatı rəsmi olaraq belə tədbirlərin ləğv edilməsi və müstəsna olaraq tarif üsullarından istifadə edilməsi məsələsini ortaya qoyur.
        Qeyri-tarif metodlarını üç qrupda təsnifləşdirmək olar:
    1. Kəmiyyət məhdudiyyətləri;
    2. Gizli metodlar;
    3. Maliyyə metodları.
 Qeyri-tarif metodlarının ən geniş yayılmış növü kəmiyyət məhdudiyyətləridir. Kəmiyyət məhdudiyyəti dedikdə, idxalına və ixracına icazə verilən malların nomeklaturasını və kəmiyyətini müəyyən edən qeyri-tarif inzibati  tənzimləmə forması nəzərdə tutulur. Kəmiyyət məhdudiyyəti hökümətin birtərəfli surətdə qəbul etdiyi qərar və müəyyən mal ilə ticarəti tənzimləyən çoxtərəfli saziş əsasında tətbiq edilə bilər.
Kəmiyyət məhdudiyyətlərinə kvotalaşdırma, lisenziyalaşdırma və ixracın könüllü məhdudlaşdırılması daxildir.
Kəmiyyət məhdudiyyətlərinin ən geniş yayılmış forması kvota hesab edilir. Kvota dedikdə, malın ixracını və ya idxalını müəyyən müddət ərzində və müəyyən edilmiş kəmiyyət və məbləğ həddində məhdudlaşdıran kəmiyyət qeyri-tarif vasitəsi başa düşülür. Öz fəaliyyət istiqamətlərinə görə kvotalar ixrac və idxal kvotalarına bölünürlər. İxrac kvotaları ya müəyyən mal üzrə ümumi ixracda hər bir ölkənin payını müəyyən edən beynəlxalq sazişlərə uyğun olaraq (OPEK ölkələrində neft ixracı), ya da daxili bazarda çatışmayan malların ixracının qabağını almaq məqsədilə dövlət tərəfindən ( 1990-cı ildə Ukraynada şəkər ixracı ) tərəfindən tətbiq edilə bilər.
Idxal kvotaları dövlət tərəfindən yerli istehsalçıları müdafiə etmək, ticarət balansının tarazlığına nail olmaq, daxili bazarda tələb və təklifi tənzimləmək, həmçinin digər ölkələrinin ayrıseçkilik tədbirlərinə cavab məqsədilə tətbiq edilir.
Öz əhatəsinə görə kvotalar qlobal və fərdi kvotalara bölünür. Qlobal kvotalar müəyyən müddət ərzində müəyyən malın idxalına və ixracına (həmin malın hansı ölkəyə idxal və ixrac edilməsindən asılı olmayaraq) münasibətdə tətbiq edilir. Bu cür kvotaların tətbiqində məqsəd daxili istehlakın lazımi səviyyəsinin təmin edilməsidir.
Fərdi kvotalar isə qlobal kvota çərçivəsində müəyyən edilməklə malı idxal və ya ixrac edən hər bir ölkə üzrə kvotanın həcmini göstərir. Bu cür kvotalar adətən, ikitərəfli sazişlər əsasında tətbiq edilir. Onlar siyasi, iqtisadi və digər maraqlar üzrə sıx əlaqədar qurulmuş ölkərə mal idxalı və ixracında əsas üstünlüyü əldə etməyə imkan verir. Fərdi kvotalar adətən, mövsümi olurlar, yəni daxili bazarın dövlət müdafiəsinə daha kəskin ehtiyac olduqda müəyyən müddət ərzində tətbiq edilə bilər.
Bundan başqa mövsümi kvotalar da vardır. Mövsümi kvotalar ilin fəsillərindən asılı olaraq tətbiq edilir. 
Xarici iqtisadi fəaliyyətin tənzimlənməsinin digər növü olan lisenziyalaşdırma kvotalaşdırma ilə sıx əlaqədardır. Lisenziyalaşdırma dedikdə , xarici iqtisadi fəaliyyətin dövlət orqanları tərəfindən müəyyən müddətə verilən və müəyyən edilmiş kəmiyyətlərdə mal ixracını və idxalını nəzərdə tutan icazələr vasitəsilə tənzimlənməsi nəzərdə tutulur.
Lisenziyalar dövlət tənzimlənməsinin müstəqil aləti kimi çıxış edirlər. Bu halda aşağıdakı konkret formaları fərqləndirmək olar:
1. Birdəfəlik lisenziya – hökümət tərəfindən konkret firmaya bir ticarət əməliyyatının həyata keçirilməsi üçün verilmiş və bir il müddətində olan yazılı icazədir
2. Baş lisenziya – il ərzində bu və ya digər malın ixrcına və idxalına əmaliyyatların əməliyyatların sayına məhdudiyyət qoyulmadan verilən icazə başa düşülür.
3. Qlobal lisenziya – müəyyən müddət ərzində kəmiyyət və dəyər məhdudiyyəti olmadan malın dünyanın istənilən ölkəsinə ixracı və idxalı üçün verilən icazə nəzərdə tutulur
4. Avtomatik lisenziya – ixracatçı və idxalatçı tərəfindən müraciət edildikdən sonra ( bu müraciət dövlət orqanı tərəfindən rədd edilə bilməz ) dərhal verilən icazədir.
Lisenziyalaşdırma dünyanın əksər ölkələri, xüsusilə də İnkişaf etməkdə olan ölkələr tərəfindən idxalın dövlət tənzimlənməsi məqsədləri üçün geniş şəkildə istifadə edilir. İnkişaf etmiş ölkələr isə lisenziyalaşdırmadan adətən kvotanı təsdiq edən sənəd kimi istifadə edirlər.
Müəyyən bir ölkədən idxal və ixraca qadağa qoyula bilər ki, buna da embarqo deyilir. Bu hal məcburi tədbir olub beynəlxalq təcrübədə qəbul edilmişdir, prinsipial xüsusiyyətlərə malik olub açıq və gizli formalarda edilə bilər. Belə qadağanın açıq forması adətən BMT-nin qərarlarına əsaslanır və xarici ticarətin tamamilə kəsilməsini nəzərdə tutur.
İxracın “könüllü” məhdudlaşdırılması dedikdə, ticarət partnyorlarından birinin malın ixracına kvota qoyulması haqqında rəsmi və ya qeyri-rəsmi saziş əsasında ixracın həcmini məhdudlaşdırmaq və ən azı genişləndirməmək üzrə götürdüyü öhdəlik başa düşülür.
Qeyri-tarif metodlarından biri də paratarif tədbirləridir. Paratarif tədbirləri gömrük sərhədindən keçirilən mallara tətbiq edilən elə ödəniş və yığımlara deyilir ki, gətirilən malların dəyərini gömrük rüsumundan əlavə olaraq artırır ( ya müəyyən faiz, ya da mal vahidinə əmsal ).
Paratarif tədbirlərinə aşağıdakılar daxildir:
· Gömrük əlavələri – ticarət-siyasi məqsədlərlə, büdcənin doldurulması, yaxud milli istehsalın müdafiəsi üçün tətbiq edilən əlavə vergi və rüsumlar;
· Əlavə yığımlar – daxili analoqu olmayan, idxal mallarından gömrük rüsum və vergilərindən artıq ( əlavə ) tutulan ödənişlər. Onlar xarici ticarətlə bağlı fəaliyyətin müəyyən növlərinin maliyyələşdirilməsi üçün nəzərdə tutulur. Bunlara adətən xarici valyutanın köçürülməsinə qoyulan vergi, idxal lisenziyası üçün yığım, liman yığımları, statistik vergi, nəqliyyat vasitələrinə vergi aid edilir;
· Diskretləşdirilmiş gömrük qiymətləndirilməsi – gömrük rüsum və yığımlarının hesablanması üçün gömrük dəyərinin inzibati yolla müəyyən edilməsi praktikası.
Qeyri-tarif metodları sırasında kəmiyyət məhdudiyyətləri ilə yanaşı proteksionizmin gizli metodlarını da göstərmək olar. Bu metodlar özündə qeyri-tarif xarakterli müxtəlif çeşidli maneələri əks etdirir.
Bəzi qiymətləndirmələrə görə gizli proteksionzimin bir neçə yüz növü vardır ki, onların da köməyi ilə dövlətlər birtərəfli qaydada idxalı və ixracı məhdudlaşdırırlar. Onların əsaslarının sırasına aşağıdakılar daxildir:
Texniki maneələr – ticarət siyasətinin gizli metodu olmaqla milli texniki, inzibati və digər norma və qaydalar vasitəsilə xaricdən mal idxalının məhdudlaşdırılmasına yönəldilir. Texniki xarakterli maneələrdən ən geniş yayılanları milli standartlara əməl edilməsi, idxal malların keyfiyyətini təsdiq edən sertifikatların alınması, malların xüsusi qablaşdırılması və nişanlanması, ətraf mühitin mühafizəsi üzrə tədbirlərin həyata keçirilməsi də daxil olmaqla müəyyən sanitar gigiyenik normalara əməl edilməsi, mürəkkəbləşdirilmiş gömrük formallıqlarına və istehlakçıların hüquqlarına əməl edilməsi barədə irəli sürülən tələblər aiddir. Texniki maneələr heç də həmişə təkcə proteksionizmin metodu kimi çıxış etmirlər. Bir çox hallarda onun tətbiqi daxili bazarın qorunmasından daha çox əhalinin sağlamlığının müdafiəsi zərurəti ilə diqtə olunur.
Daxili vergilər və yığımlar – idxal malının daxili qiymətini artırmağa və bununla da onun daxili bazarda rəqabət qabiliyyətini aşağı salmağa yönəlmiş ticarət siyasətinin gizli metodudur. Əsasən idxal mallarına tətbiq edilən vergilər çox müxtəlifdir və birbaşa ( əlavə dəyər vergisi, aksiz vergisi, satış vergisi ) və ya dolayı ( gömrük rəsmiləşdirilməsinə, qeydiyyata və digər formallıqların yerinə yetirilməsinə görə rüsumlar, liman yığımları ) olurlar. 
Dövlət satınalmaları çərçivəsində siyasət – dövlət orqanları və müəssisələrindən müəyyən malları yalnız yerli istehsalçılardan almağı tələb edən ticarət siyasətinin gizli metodudur. 
Hökumət milli istehsalçıların ixracını stimullaşdırmağı zəruri saydığı halda onlara bu və ya digər formada büdcədən subsidiyalar təqdim edir. Subsidiya milli istehsalçıların dəstəklənməsinə və idxalın dolayı diskriminasiyasına yönəlmiş pul ödəməsidir.
Ödəmə xarakterinə görə subsidiyalar aşağıdakı növlərinə bölünürlər:
Birbaşa subsidiyalar. Bu zaman həyata keçirilən ixrac əməliyyatından sonra ixracatçının əldə etdiyi gəlirlə çəkdiyi xərclər arasındakı fərqin məbləği birbaşa surətdə onun özünə ödənilir. 
Dolayı subsidiyalar. Vergi ödəməsi üzrə güzəştlərin, sığorta güzəştlərinin, bazar faizlərindən aşağı dərəcələrlə borcların verilməsi, idxal üsumlarının geri qaytarılması və s. vasitələrlə ixracatçıların gizli surətdə dotasiyalaşdırılmasını nəzərdə tutulur.
Daxili subsidiya ticarət siyasətinin ən gizli metodu olmaqla idxalın məhdudlaşdırılmasına yönəldilir. Bu zaman ölkə daxilində istehsal edilən və idxal malları ilə rəqabətdə olan məhsulların istehsalı büdcə vasitəsilə maliyyələşdirilir.
Subsidiyaların digər bir forması isə ixrac subsidiyalarıdır. İxrac subsidiyası ticarət subsidiyasının qeyri-tarif maliyyə metodu olmaqla milli ixracatçılara büdcə ödəmələrini nəzərdə tutur. Bu malı xarici alıcılara daxili bazarda mövcud olan qiymətlərdən daha ucuz qiymətlərə satmağa imkan verir və bununla da ixrac stimullaşdırılır.
İxrac kreditləşdirməsi xarici ticarət siyasətinin qeyri-tarif maliyyə metodu olmaqla dövlət tərəfindən milli şirkətlərin ixracının inkişafının maliyyə stimullaşdırılmasını nəzərdə tutur. 
İxrac kreditləşdirməsinin aşağıdakı formaları vardır:
1. Milli ixracatçılara subsidiyalaşdırılmış kreditlərin verilməsi;
2. Xarici idxalatçılara dövlət kreditlərinin verilməsi;
3. Milli ixracatçıların ixrac risqlərinin sığortalanması.
Müddətinə görə ixrac kreditləri üç cür olurlar:
· Qısamüddətli – bir il müddətinə verilir və istehlak mallarının və xammalın ixracının kreditləşdirilməsi üçün istifadə edilir;
· Ortamüddətli – bir ildən beş ilə qədər müddətə verilir və maşın və avadanlıqlarının ixracının kreditləşdirilməsi üçün istifadə edilir;
· Uzunmüddətli – beş ildən artıq müddətə verilir və iri investisiya layihələrinin ixracının kreditləşdirilməsi üçün istifadə edilir.
Dempinq ticarət siyasətinin maliyyə qeyri-tarif metodu olaraq ixrac qiymətlərinin normal qiymətlərdən aşağı səviyyəyə salınması yolu ilə malların xarici bazarlara ixracının dəstəklənməsini nəzərdə tutur.
Dempinq həm xarici bazarı tutmağa çalışan ayrı-ayrı firmaların resursları hesabına, həm də ixracatçılara dövlət subsidiyalarının verilməsi hesabına həyata keçirilə bilər.
Dempinq həm beynəlxalq səviyyədə, həm də bir çox ölkələrin antidempinq qanunları ilə qadağan edilmişdir. Əksər ölkələr özünə qarşı tətbiq edilən dempinq halını aşkar etdiyi halda antidempinq rüsumları tətbiq edirlər.
Antidempinq rüsumu malın daxili və xarici bazarlarda satış qiymətlərinin fərqi həcmində müəyyən edilməklə, idxal ölkəsi tərəfindən dempinq əsasında həyata keçirilən qeyri-ədalətli qiymət rəqabətinin mənfi nəticələrinin aradan qaldırmaq məqsədilə tətbiq edilir.
